
Transcription du poème
Texte[Si] Cupido me vient lancer ses flesches,
[Ses] grands flambeaux & ses ardantes mesches,
[Lors] que je dors & suis ensommeillée,
[Que] sera il quand seray esveillée?

Ceux qui sont poinds du mal d’aymer
Y treuvent tousjours quelquɇ excuse,
Disants qu’on ne se peult armer
Contrɇ Amour qui vient antamer
Leur cueur par sa subtille ruse :
Et comme ceste damɇ acuse
Cupido qui d’aymer la presse,
Ainsi excusent leur foyblesse.

Mais c’est trop grande lascheté
De se laisser vaincrɇ en ce poinct,
On sçait bien que la volunté
Qui doit vivrɇ en sa liberté

Est sa maistressɇ, ou ne l’est point.
D’aleguer Cupido me poind.
Et me met au cueur une rage.
C’est faute d’avoir bon courage.

Amour ne vient point en dormant
Si ce n’est songɇ ou fantasie,
Qui va l’amytié reclamant
D’une dame qu’il a choisie.
Femme n’est point d’amour saisie
Dormant, veillant aucunement,
Sans y donner consentement.

